
Mulleres nobres entre o reino de Galiza e a corte rexia  
en tempos de Afonso X: conexións familiares e vínculos culturais*
— 
Miguel García-Fernández 
Instituto de Estudos Galegos “Padre Sarmiento” (CSIC) /  
Universidade de Santiago de Compostela

1. Introdución: as mulleres nobres no século XIII
Estudar a posición e o protagonismo social, económico ou cultural das mulleres nobres no 
conxunto da Coroa castelá-leonesa e especificamente no reino de Galiza durante o século 
XIII constitúe todo un reto, aínda pendente de ser abordado pola historiografía actual. 
O feito de estarmos ante unha etapa de transición entre unhas estruturas de parentesco 
aristocráticas de carácter cognaticio propias da Alta Idade Media e outras baixomedievais 
nas que arraigou o agnatismo en relación á progresiva cristalización das liñaxes –proceso 
acentuado sobre todo a partir do século XIV (Portela / Pallares, 1993: 239-294; Sottomayor 
Pizarro, 2013; Álvarez Borge, 2001), pero sen que iso implicara unha radical exclusión da 
importancia dos vínculos colaterais e tampouco dos femininos (García-Fernández, 2017: 
82-85)1—, unido aos cambios experimentados no seo da pirámide nobiliaria galega por 
diferentes circunstancias —desde a desaparición do liderado nobiliario dos Traba até as 
consecuencias derivadas do progresivo afastamento físico da corte rexia respecto do terri-

1 Como sinala Jack Goody (2001: 14, 29, 58): “incluso donde existen grupos de filiación unilineal (…) siempre 
se tienen en cuenta los lazos consanguíneos (bilaterales) que general ambos progenitores”; de feito, “no 
hay ninguna sociedad en que no sean importantes, sentimental y jurídicamente, los lazos entre la madre y 
el hijo (…) aun cuando en algunos contextos ideológicos se quite a estos lazos importancia”, deste modo, 
“donde hay agnados, también hay cognados; no se excluyen entre sí”, ademais, “prácticamente ningún sis-
tema patrilineal deja de reconocer los lazos maternos”.

* Este traballo fíxose no marco dos proxectos de investigación “Voces, espacios y representaciones femeni-
nas en la lírica gallego-portuguesa” (PID2019-108910GB-C22), I. P. Esther Corral Díaz; “La casa señorial en 
Galicia (siglos XIII-XVI). Materiales para su estudio” (HAR2017-82480-P), I. P. Pablo S. Otero Piñeyro Mase-
da; “Espacios femeninos cortesanos: ámbitos curiales, relaciones territoriales y prácticas políticas en los 
reinos de la Península Ibérica ca. 1252-1504» (PGC2018-099205-A-C22), I. P. Diana Pelaz Flores; e “HE-
RES. Patrimonio textual ibérico y novohispano. Recuperación y memoria” (CAM, 2018-T1/HUM-10230), I. P. 
Ricardo Pichel. Así mesmo, forma parte das investigacións desenvolvidas de cara á presentación da miña 
tese de doutoramento sobre A posición das mulleres na sociedade medieval, na Universidade de Santiago 
de Compostela.

torio galego—, provocou que o século XIII —como sucede con outros períodos históricos 
de transición– aínda non recibira a atención necesaria para coñecer con precisión a na-
tureza dos cambios e as consecuencias que provocaron todos estes fenómenos dentro da 
nobreza galega, tanto no que atinxe á súa reorganización xerárquica como, especialmente, 
á posición e protagonismo social, económico, político e cultural dos seus membros, tanto 
homes como mulleres. Pola contra, os estudos sobre a realidade aristocrática feminina na 
Alta Idade Media e no século XII, e tamén sobre as mulleres da nobreza de finais da Idade 
Media, particularmente as do século XV, contan con non poucos estudos referenciais que 
permiten (re)coñecer o destacado papel e relevancia das mulleres no seo das parentelas e 
liñaxes aristocráticas ao longo do período medieval, a pesar de que, por suposto, os cambios 
no contexto desembocaron en necesarios procesos de adaptación ás novas realidades (Palla-
res Méndez, 2004; Barton, 2011; Johns, 2003; Livingstone, 2010; Coss, 1998; Ward, 1992; 
Barco Cebrián, 2014; Lafuente Gómez, 2014; Paz Moro, 2019; Paz Moro, 2020; Marin, 
2019). Aínda que ás veces estas transformacións foron lidas en clave sumamente pesimista 
e de evolución en negativo (Pallares / Portela, 1994: 57-60; Vinyoles Vidal, 2005: 91-97)2, 
ao noso entender estariamos ante procesos que poden remitir á lateralización feminina 
en determinados aspectos e circunstancias —como no sistema do reparto da herdanza—, 
pero sen que iso implicara a súa marxinación ou exclusión e, polo tanto, un radical empeo-
ramento. Simplemente, ante un novo contexto, as estratexias familiares mudaron e nelas 
as mulleres non deixaron de ter acomodo e mesmamente un protagonismo capital, non só 
como pezas de intercambio entre familias3, senón tamén como axentes activas na reprodu-
ción social, económica e cultural das liñaxes. En todo caso, á altura do reinado de Afonso 
X a realidade nobiliaria e, consecuentemente, da muller nobre aínda non era a das sólidas 
liñaxes baixomedievais que vían na mellora e, finalmente, no morgado estratexias de trans-
misión da herdanza desigualitarias necesarias para garantir ou incrementar a súa posición 
dentro da pirámide social. Por suposto, isto non quere dicir que non se perciban indicios do 
espertar do sistema agnático, incluso desde a centuria anterior (Torres Quiñones de León, 
1999: 414, 420-423, 509; Barton, 1997: 42-46); mais estas novas realidades só parecen 
cobrar pleno sentido na interpretación ofrecida por Sottomayor Pizarro (1999: 132, 174) 

2 Esta visión procede en boa medida da importación de interpretacións doutras áreas xeográficas como a 
francesa, estudada por Georges Duby en diversos traballos, que, verdadeiramente, apenas se matizaron para 
adaptalas a casos como o galego, aínda que si se retrasou a cronoloxía do proceso de cristalización das li-
ñaxes, situándoo non na Plena Idade Media senón máis cara ao século XIV. En todo caso, as propias interpre-
tacións pesimistas deste autor respecto da posición das mulleres no seo de estruturas de parentesco aristo-
crático de carácter liñaxístico foron revisadas e reinterpretada positivamente por Amy Livingstone (2010).

3 Refírome non só aos casamentos lexítimos, cada vez máis influenciados —conforme nos situamos na 
Baixa Idade Media— polos principios matrimoniais defendidos pola Igrexa. Así, no século XIII —ao igual 
que no XII— o concubinato rexio con mulleres da nobreza continuou tendo unha grande importancia nos 
reinos occidentais peninsulares, con notables repercusións, por exemplo, na definición da fronteira gale-
go-portuguesa (Calderón Medina, 2018a)

ao diferenciar o agnatismo político e social —onde se perciben máis os cambios— do cog-
natismo patrimonial —onde resultan evidentes as persistencias—. O que está claro é que 
no século XIII as continuidades son manifestas4 e tampouco se limitarán a esta cronoloxía. 
Así que, se ben no século XII resulta evidente o poder social e patrimonial exercido polas 
mulleres da aristocracia ibérica (Barton, 2011), non cabe pensar que este desapareceu na 
centuria seguinte, nin sequera nos dous últimos séculos medievais, sobre todo se temos en 
conta que o desherdamento feminino, incluso entre a alta nobreza, non foi máis que resi-
dual —e mesmamente matizable ao existir en moitos casos transmisións previas en forma 
de dotes—, independentemente de que se apostara por un sistema de reparto da herdanza 
desigualitario entre os descendentes. O que queda patente nas fontes é a vixencia e plena 
operatividade dos vínculos maternos e paternos á hora de establecer relacións sociais, pa-
trimoniais, culturais e políticas. Unha realidade que ás veces queda deformada ou non é 
visible ante reconstrucións xenealóxicas que priman a imaxe das liñaxes agnáticas, incluso 
para contextos de clara persistencia do cognatismo. 

Sexa como for, a documentación e os propios textos literarios poñen de manifesto 
que, nas cortes nobiliarias espalladas polos diversos reinos e territorios que conformaban 
a Coroa castelá-leonesa —unificada en 1230 con Fernando III—, as mulleres ocuparon 
unha posición central, claramente recoñecible e recoñecida polos seus coetáneos. De feito, 
as referencias contidas na lírica galego-portuguesa ás cas dona Mayor e cas dona Costança 
—citadas respectivamente na rúbrica explicativa dunha tensó entre os irmáns Pedro Vello 
e Pai Soares de Taveirós e nunha cantiga de Airas Carpancho5, tal e como podemos ler no 
Cancioneiro da Biblioteca Nacional [de Lisboa] (fols. 35v. e 44v.)6— evidencian non só a 
relación directa das mulleres da nobreza galega coa produción e os produtores das cantigas 
—pensemos que comparten os mesmos espazos, e, en moitas ocasións, estreitos lazos de 
parentesco—, senón tamén a importancia e recoñecemento que se lles dá ás mulleres como 
cabezas dunha Casa nobre que, desta forma —e como evidencian as propias fontes de 
aplicación do dereito—, non cabe velas senón como bicéfalas. Ao igual que sucede coa pa-
rella rexia para o conxunto da Coroa (Pelaz Flores, 2018), no espazo aristocrático a parella 
señorial adoitaba formar parte dunha mesma empresa, con intereses compartidos, que pro-
curaba garantir en todo momento a reprodución social, política, económica e mesmamente 

4 Incluso estas continuidades nun “medio social en que el linaje todavía no ha cristalizado y no ha reducido 
o imposibilitado el futuro matrimonial” poderían ter o seu reflexo nalgunhas das particularidades da lírica 
galego-portuguesa fronte aos modelos occitanos (Pallares / Portela, 1994: 63-64).

5 Salvo que se indique o contrario, as referencias ás cantigas foron tomadas de MedDB. Base de datos da 
Lírica Profana Galego-Portuguesa, versión 3.7. Tamén consultamos PalMed. Base de datos paleográfica 
da lírica galego-portuguesa.

6 A dixitalización do manuscrito está dispoñible no portal da Biblioteca Nacional de Portugal: https://purl.
pt/15000 [última consulta: 6/1/2021]. Á marxe destas mencións situamos o caso da cas da Ifante, que evi-
dencia a importancia das mulleres da realeza no contexto político e cultural da Galiza de comezos do sé-
culo XIII. Véxase ao respecto Souto Cabo (2016).

cultural da familia e da parentela, a ser posible en clave ascendente. É precisamente neste 
sentido no que cómpre prestar unha atención específica ás mulleres para ver o seu papel 
como motores e enlaces “relacionais” entre liñaxes e espazos culturais que, á súa vez, supo-
ñen viaxar desde Galiza á corte de Afonso X e a outros territorios da Coroa castelá-leonesa. 
Ao mesmo tempo, máis alá da intensa itinerancia na que participaron as mulleres nobres 
—evidente, por exemplo, a raíz dos seus casamentos con membros da aristocracia asentada 
noutros territorios—, cómpre sinalar tamén o seu importante papel como elementos re-
ferenciais e estables dentro da Casa señorial ante as ausencias dos cónxuxes. Mentres estes 
estarían máis asiduamente na corte rexia e en diferentes campañas militares, as mulleres 
asumirían nos territorios de orixe ou de residencia un destacado papel na administración 
da Casa, converténdose, así, na figura de referencia para o conxunto de parentes, servidores 
e dependentes que conformarían esa corte señorial. Neste sentido, a maior estabilidade e 
presencialidade da figura feminina dentro da Casa explicaría a aparición de referencias 
directas como as feitas na nosa lírica ás casas de dona Maior Afonso de Meneses e de dona 
Constanza Martiz de Orcellón —nomeadas por elas e non polos maridos a pesar da gran 
relevancia señorial e política destes— como espazos culturais. Por outra parte, todas estas 
mulleres das principais familias da aristocracia ibérica poderían estar en contacto cuns 
parentes que, a pouco que reconstruamos o tecido xenealóxico do que formaban parte —e 
esta será unha tarefa na que debemos redobrar esforzos para clarificar moitas dúbidas e 
facer visibles, en maior medida, as conexións—, sabemos que participaban activamente no 
do fenómeno trobadoresco en canto creadores, promotores e difusores (Souto Cabo, 2012; 
Brea, 2013). Permanecendo na corte señorial de orixe —a dos proxenitores—, naquelas 
outras que pasarían a encabezar a raíz dos seus matrimonios ou visitando a corte rexia máis 
ocasionalmente —aspecto escasamente documentable en relación á Galiza plenomedieval–, 
as aristócratas mellor situadas na pirámide nobiliaria galega do século XIII manterían es-
treitos vínculos cos axentes culturais da época. 

Aínda que, por suposto, non se pode negar con rotundidade a posibilidade de que 
algunhas chegaran a colleran a pluma, polo momento non se rexistra a autoría feminina 
na lírica galego-portuguesa e non deixan de ser moi débiles e imprecisas as propostas ou 
formulacións de sospeitas sobre esta cuestión7. Porén, non por isto se ve comprometido o 
papel cultural das mulleres nobres no século XIII, pois —insistimos— non poucas delas 
estarían en contacto directo cos trobadores e cos espazos de representación do espectáculo 
trobadoresco, ademais de contribuír, por outra banda, ao mecenado e promoción artística 

7 Nunha obra recente de máximo interese para o estudo das mulleres medievais aínda se afirma que “las 
cantigas de amigo acostumbran a ser poesías anónimas que, a pesar del lenguaje en femenino, han sido 
atribuidas a hombres, acaso silenciando la posible autoría femenina” (Vinyoles Vidal, 2020: 28). Porén, 
Souto Cabo (2016: 858, n. 5) sinala acertadamente que, máis alá da posible participación activa na execu-
ción de cantigas como as de amigo —para o que evoca o exemplo dunha María Pérez, quen figura como 
cantatrix na documentación lucense— “não compartilhamos a teoria que, sem qualquer fundamento, atri-
bui a autoria das cantigas de amigo a mulheres”. 

mediante a concesión de doazóns ou legados piadosos a diferentes institucións ou encar-
gando determinadas obras que, en boa medida, propiciaron a conservación da súa memoria 
persoal ou familiar —algo especialmente evidente no caso de monumentos e panteóns 
funerarios—. Neste sentido, as mulleres nobres foron auténticas fazedoras da cultura me-
dieval, máis alá de que as mans executoras de textos e monumentos foran as doutros, moitas 
veces homes (García-Fernández, no prelo). 

Nesta aproximación sucinta e xeral ás conexións familiares e vínculos culturais das 
nobres galegas durante a centuria do Rei Sabio, procuraremos referir algunhas destas fa-
zedoras, posibles fazedoras, protagonistas —principais ou secundarias—, inspiradoras ou 
simples espectadoras do espectáculo trobadoresco interesándonos, especialmente, polas 
mulleres da nobreza que, directa ou indirectamente, puxeron en relación a Afonso X e a 
corte rexia coas cortes señoriais do reino de Galiza —ás veces contribuíndo notablemente 
ao mantemento destas últimas mentres os cónxuxes acompañaban aos monarcas nas súas 
actuacións—, precisamente nun contexto no que se detecta a transformación das “cortes 
rexias portuguesa e, sobre todo, castelá nos centros principais da súa actividade cultural 
durante a segunda metade do século” (Resende de Oliveira, 1998: 209).

2. Dona Maior Afonso, dona Sancha Gómez  
e os epígonos das Traba entre Galiza e Castela

O destacado papel cultural das mulleres nacidas ou que casaron no seo da parentela dos Tra-
ba foi posto de manifesto recentemente non só no ámbito artístico (Alonso Álvarez, 2007: 
663-671) senón tamén, e moi especialmente, no literario (Souto Cabo, 2012; Souto Cabo, 
2018: 18-22). Como estudo pioneiro nesta liña de traballo cómpre destacar a monografía de 
Yara Frateschi (1991) centrada en estudar a corte do último Traba, don Rodrigo Gómez, e 
da súa muller dona Maior Afonso de Meneses. Os Traba conformaron a parentela máis des-
tacada na Galiza do século XII e da primeira metade do XIII (López Sangil, 2005)8. Neste 
último período, o conde Rodrigo Gómez, que figura na documentación como rico homine 
ou ricome9 e tenente de diferentes territorios, principalmente de Trastámara10, ademais de 

8 Resulta obrigado referir o traballo de E. Portela e M.ª C. Pallares (1993: 277-294) no que evidencian a im-
portancia que aínda tiñan nese momento as relacións de parentesco horizontais e, en relación a isto, a non 
pertinencia de falar de liñaxe, aínda que algúns autores si chegan a empregar o termo para este grupo dos 
Traba (Torres Sevilla Quiñones de León, 1999: 312 e ss.).

9 Véxase, por exemplo, entre a documentación do mosteiro cisterciense de Santa María de Sobrado, AHN, 
Clero Secular-Regular, carp. 538, núm. 14; carp. 539, núm. 13; carp. 540, núm. 3 ou carp. 541, núms. 7 e 8, 
entre outros moitos pergamiños de diferentes mosteiros galegos nos que se fai constar a súa preeminen-
cia socio-política na Galicia do século XIII.

10 En 1236 figura como “donno Roderico Gomecij, tenente Trastamar et Montemroson et Montemnigrum 
(AHN, Clero Secular-Regular, carp. 540, núm. 9) e, en 1240, como “donnus Rodericus Gomet, ricus homo 
de Trastamar et de Monte nigro et de Monte roso” (AHN, Clero Secular-Regular, carp. 540, núm. 14), mes-
mas tenencias que, xa estiveran asociadas ao proxenitor (Barton, 1997: 254).

vasalo d’El-Rei11, atopábase á cabeza da pirámide nobiliaria galega (López Sangil, 2005: 
165-175). A proximidade de don Rodrigo con Afonso X documéntase incluso antes do 
inicio do reinado deste último, pois o Traba foi un dos nobres que acompañou ao infante 
Afonso na campaña portuguesa a prol de Sancho II na guerra deste co seu irmán, o fu-
turo Afonso III de Portugal12. Ao redor de don Rodrigo Gómez conformouse unha corte 
señorial na que se detecta a presenza de diversos trobadores galegos, o que derivou na 
consideración por parte da crítica de ser “D. Rodrigo um dos mecenas —possivelmente 
o mais destacado— do nosso trovadorismo” (Souto Cabo, 2012: 201). De feito, unha filla 
do trobador Pedro García de Ambroa13, chamada Elvira, realizou unha venda a favor de 
don Rodrigo Gómez e a súa muller dona María Afonso, recoñecendo que “recepitis me 
in uestra casa et fecistis mihi multum bonum et facitis” (Souto Cabo, 2012: 205). Máis 
alá do contacto directo con don Rodrigo, non cabe dúbida de que a estadía de Elvira 
Pérez na corte do Traba vincularía especialmente á filla do trobador coa señora da Casa, 
dona Maior Afonso14. Neste ambiente feminino, no que convivirían diversas mulleres e 
estarían mesturados os vínculos de parentesco e vasalaxe, é no que estarían as “duas don-
zellas muy fremosas e filhas d’algo asaz que andavan en cas dona Mayor, molher de dom 
Rodrigo Gomez de Trastamar”, das que falaron os irmáns Pero Velho e Pai Soarez de Ta-
veirós. Lamentablemente, resulta imposible determinar con exactitude a(s) localización(s) 
xeográfica(s) desta corte señorial, aínda que Vieira (1999: 91-110, 149) formulou a hipóte-
se de situala en Santiago de Compostela, cidade que naquel momento constituía un activo 
espazo cultural, ligado tamén ao fenómeno trobadoresco (Vieira / Morán Cabanas / Souto 
Cabo, 2015).

O protagonismo socio-económico de dona Maior Afonso, cabeza (consorte) da Casa 
señorial do último Traba, está ben documentado. Filla de Alfonso Téllez de Meneses e de 

11 Consta como uassallo Regis, ademais de tenente de Trastámara, Montenegro e Monterroso, en varios do-
cumentos de Afonso IX nos que figura como confirmante. P. ex. AHN, Clero Secular-Regular, carp. 539, 
núms. 6, 7, 8 , 9, 10, 11 e 12.

12 Así consta explicitamente nun documento outorgado polos bispos de Braga e Coimbra pedindo aos fran-
ciscanos que excomungasen os nobres que, xunto ao infante Afonso, entraran en terras portuguesas a fa-
vor de Sancho II. O segundo dos citados era “domnus R[odericus] Gomecii de Gallecia”, figurando tamén 
“domnus Fernandus Johannis de Lima.” Véxase a edición de Calderón Medina (2013: 628) nun traballo no 
que analiza a importancia da solidariedade familiar nobiliaria dos nobres galegos e leoneses cos seus pa-
rentes portugueses como explicación para esta participación, vínculos que tamén propiciarían os inter-
cambios culturais por todo o Occidente ibérico.

13 Non entramos na problemática sobre os dous Pedro (García) de Ambroa, para o que remitimos a Souto 
Cabo (2006), sen esquecer algunhas consideracións sobre o tema feitas por Ventura (2014) e os avances 
na reconstrución xenealóxica de Ron Fernández (2015: 270-292).

14 Vieira (1999: 114) considera que habería unha relación de parentesco entre elas xa que unha tía paterna de 
Elvira sería María García, casada con Vasco Gómez, cuñado de dona Maior Afonso. Unha hipótese sobre a 
que se mostra escéptico Ventura (2014: 192-193) e que tampouco logrou ser confirmada en Ron Fernán-
dez (2015: 292).

Elvira Rodríguez Girón15 e, por tanto, membro dunha parentela —tanto paterna como 
materna— ben situada na xerarquía social, con estreitas relacións co poder real e ecle-
siástico e con importantes conexións culturais (Vieira, 1999: 88-89; Salcedo Tapia, 1999; 
López Sangil, 2005: 167; Souto Cabo, 2018: 25-29), dona Maior figura con frecuencia 
xunto ao seu marido na documentación de adquisición e xestión do patrimonio familiar 
desde 1228 (López Sangil, 2005: 169). Con el asumiría unha plena co-responsabilidade 
xurídica que evidencia o papel e os dereitos das mulleres sobre unha parte dos patrimonios 
familiares aristocráticos, a correspondente aos bens gananciais. Tomando como exemplo 
a documentación relativa a don Rodrigo Gómez nos Tombos B e C da Catedral de San-
tiago (Fernández de Viana y Vieites, 1984) comprobamos que dona Maior aparece nos 15 
documentos recompilados, a pesar de que, como pasa en ocasións —e isto é un problema 
historiográfico e non histórico— o editor non sinala expresamente o nome ou a presenza 
de dona Maior como co-responsable xurídica en parte dos rexestos. En todo caso, esta co-
participación feminina tamén se constata noutros fondos documentais galegos como os de 
Monfero, Mondoñedo, Penamaior, Sobrado dos Monxes ou Oseira (López Sangil, 2005: 
169-174). Precisamente, unha doazón outorgada a favor deste último mosteiro en 1252 
(Romaní Martínez, 1989: I, 645-646, doc. 687) foi realizada por Afonso Pérez, “notario 
domne Maioris Alfonsi”, levando, ademais, o selo de don Rodrigo e da propia dona Maior. 
Así mesmo, a documentación conservada tamén refire a existencia dun “Alfonso Martijz 
Sordo, móórdomo de dona Móór Afonso en Ambroa” (Vieira, 1999: 58). Son evidencias 
claras do poder señorial dunha Maior Afonso que, despois do falecemento do seu marido 
en 1261, aínda seguiría actuando xuridicamente. Así o demostra a doazón outorgada en 
xullo de 1261 a favor da Orde de Santiago (Vieira, 1999: 59).

Está claro, pois, que, ademais de ser unha muller ben emparentada, tanto por orixe 
como por matrimonio, dona Maior foi unha aristócrata sumamente activa na Galiza do 
século XIII e, sobre todo, a cabeza visible da Casa señorial galega máis relevante do segundo 
terzo desa centuria; unha cas dona Mayor na que tería unha gran relevancia o fenómeno tro-
badoresco, a cuxa difusión contribuíron as Traba mediante os seus casamentos con outras 
familias ibéricas.

En palabras de José Pellicer y Tovar, ao non quedar descendencia de Rodrigo Gómez e 
dona Maior Afonso “passó el Estado de Trastamara a los señores de Molina” (RAH, 9/255, 
fol. 58). Debemos ter coidado con expresións como esta pois podería dar a impresión de 
que o territorio de Trastámara conformaba unha especie de condado hereditario, semellan-

15 Yara Frateschi Vieira (1999: 50) confirmou documentalmente a identidade do pai e considerou que a mai 
sería dona Elvira Rodríguez Girón, primeira muller do mesmo, como xa afirmaran autores como Villa-Amil 
(Vieira, 1999: 51-52, 88). Pola contra, outros atribuíron a maternidade de dona Maior á segunda muller 
do proxenitor: dona Teresa Sanches, filla bastarda de Sancho I de Portugal (Calderón Medina, 2013: 632). 
Souto Cabo (2012: 183, n. 44) pareceu concordar inicialmente con esta última opinión, aínda que finalmen-
te decantouse por Elvira Rodríguez Girón (Souto Cabo, 2018: 24), destacando ademais a forte pegada po-
lítica e cultural dos Girón en relación ao seu protagonismo na corte rexia castelá.

te á entidade xurídica na que se convertería na Baixa Idade Media. Porén, a Trastámara de 
don Rodrigo era unha tenencia medieval que, tras a súa morte, foi concedida por vontade 
rexia a algúns dos señores de Molina, cónxuxes precisamente das descendentes de dona 
Sancha Gómez de Traba, irmá de don Rodrigo (Pousa Diéguez, 2021a, 2021b). Cómpre 
destacar, pois, o papel destas mulleres, asentadas en Castela desde o matrimonio de dona 
Sancha con don Gonzalo Pérez de Lara, á hora de establecer relacións entre a pirámide 
nobiliaria galega, encabezada durante o século XII e boa parte do XIII polos Froilaz-Traba 
(López Sangil, 2005; Calderón Medina, 2011: 139-144), e unha nobreza castelá que non só 
estaba situada moi preto da Corte, senón que, como veremos, estaba emparentada direc-
tamente co monarca Afonso X16. É nesta liña de mulleres, a que comeza con dona Sancha 
Gómez e remata en dona Branca Afonso de Molina (López Sangil, 2005: 176-177), na que 
nos imos centrar a continuación por ser os epígonos das Traba17.

Como acabamos de referir, dona Sancha Gómez de Traba casou con Gonzalo Pérez, 
membro dos Lara e, máis concretamente, da rama desta familia que pasara a encabezar 
o señorío de Molina desde Manrique Pérez de Lara, cuñado, por súa vez, de dona Teresa 
Fernández de Traba (Salazar y Castro, 1696: 234 e ss.; Sánchez de Mora, 2003; Estepa Díez, 
2006). A pesar do afastamento físico de dona Sancha respecto de Galiza, non cabe dúbida 
da continuidade dos seus intereses patrimoniais galegos. De feito, en 1252 documéntase ao 
seu irmán, don Rodrigo Gómez, actuando “insimul cum uxore mea domna Maiore Alfonsi” 
nunha doazón a favor de Santa María de Oseira referida a propiedades que tiña “tam ex 
avolengo, quam de germana mea domna Maria Gometii”, que, nesa altura, xa tería faleci-
do (Romaní Martínez, 1989: I, 645-646, doc. 687). De todos modos, é en terras castelás 
onde se documentan fundamentalmente as actuacións xurídicas de dona Sancha Gómez; 
primeiro xunto ao seu cónxuxe e, unha vez viúva, en solitario (Salazar y Castro, 1694: 30-
31). Nesta última etapa, por exemplo, doou ao mosteiro de Huerta o lugar de Buenafuente 

16 No marco das estratexias matrimoniais dos Traba, e dada a relevancia socio-política que tiñan pola súa 
proximidade á monarquía, as mulleres desta familia xa viñan emparentando coas principais parentelas dos 
reinos occidentais ibéricos, incluída a dos Lara desde os tempos de don Pedro González de Lara (López 
Sangil, 2005: 110-111). De feito, a raíz do casamento entre Nuno Pérez de Lara —irmán do avó de Gonzalo 
Pérez de Lara— e Teresa Fernández de Traba —posteriormente raíña consorte de Fernando II—, os Lara 
lograron unha importante influencia sobre o conxunto da Corona leonesa e, mesmamente, sobre o territo-
rio galego (Calderón Medina, 2011: 187-193).

17 Ademais de don Rodrigo e dona Sancha Gómez, o conde don Gómez González de Traba, casado inicial-
mente con Elvira Pérez e, en segundas nupcias, con Miracle Armengol, tivo outros fillos, aínda que de me-
nor protagonismo histórico: dona Urraca, dona María, don Fernando, don Velasco e don Gonzalo Gómez 
(Barton, 1997: 254-255; López Sangil, 2005: 165-178). A aparición de “fratris mei domni Fernandi Gomez 
et sororis mee domne Santie Gomei”, nunha doazón realizada a favor do mosteiro de Sobrado por “Urraca 
Gomez, filia comitis filia domni Gomez et comitisse domne Eluire [Petri]” (ARG, Colección de documentos 
en pergamiño, n.º 271) poderíanos levar a pensar se estes tres irmáns serían fillos do primeiro matrimonio 
do conde don Gómez —o único que recolle Calderón Medina (2011: 141)—, mentres os outros, como Rodri-
go Gómez, serían froito do segundo e, por tanto, do vínculo entre os Traba e os Urgell, ao que fai referencia 
Souto Cabo (2012: 53, 201-203) polas súas implicacións culturais.



Mulleres nobres entre o reino de Galiza e a corte rexia en tempos de Afonso X…  185

—adquirido do seu xenro Alfonso de Molina—, onde se fundaría unha comunidade cis-
terciense feminina, rexida, segundo Salazar y Castro (1696: 239-240) e Sánchez de Mora 
(2003: I, 337-338), pola irmá da outorgante, dona María Gómez de Traba. Neste sentido, a 
actuación de dona Sancha coa comunidade de Buenafuente del Sistal móstrase continuado-
ra da activa participación dos Traba —homes e mulleres— na difusión do Císter (Alonso 
Álvarez, 2007: 670).

Do matrimonio entre dona Sancha e don Gonzalo naceron varios fillos (Salazar y Cas-
tro, 1696: 240-241) e algúns deles, a pesar de residir en terras castelás, seguiron vinculados 
a Galiza. O primoxénito foi Pedro González, chamado o Desherdado por ter sido aparta-
do da sucesión no señorío paterno a favor da súa irmá dona Mafalda Manrique de Lara. 
Para moitos, isto acontecería tras a rebelión de don Gonzalo Pérez de Lara [ou de Molina] 
contra Fernando III, que remataría cuns acordos nos que se pactaría o casamento de dona 
Mafalda co infante Afonso, fillo do monarca Afonso IX de Galiza e León e da raíña dona 
Berenguela de Castela. Mais Estepa Díez (2006: 69-72; 73) apunta a que non hai probas 
que apoien esta conxectura, considerando máis verosímil que o desposuimento tivera lugar 
ante unha rebelión posterior do propio Pedro González. En todo caso, tras o falecemento 
do seu proxenitor, dona Mafalda converteuse, xunto ao seu cónxuxe, en señora de Molina 
(Sánchez de Mora, 2003: I, 337), iniciando unha “liñaxe feminina” na que as descendentes 
dos Traba se converteron en ricas herdeiras, cobizadas non só pola nobreza senón moi 
especialmente polos parentes de Afonso X18. Por outra parte, actuando no ámbito galego, 
documéntase en 1252 a “ego domnus Gometius Gun[disalvi, filius] domni Gundissalvi de 
Molina et domne Sancie Gomecii”, outorgando unha doazón a favor do mosteiro de Osei-
ra, na que tamén confirmou todas as doazóns que fixera ao mosteiro “domnus Rodericus 
Gomecii, avunculus meus” (Romaní Martínez, 1989: II, 644-645, doc. 686). Os primeiros 
confirmantes desta doazón, datada “apud Ursariam”, foron “Domnus M. Fernandi, maio-
rinus regis in Galleciae et domnus R. Fernandi de Rodeyro”, membros doutra destacada 
familia vinculada á lírica galego-portuguesa, os Rodeiro, á que nos referiremos infra. Así 
mesmo, o documento foi selado co “sigillorum done Maioris Alfonsi et donni Roderici, 
avunculi mei”, xa que “donator sigilum propium non habeo”. Como fillo de dona Sancha 
Gómez, este don Gómez González de Molina foi un dos beneficiarios do patrimonio dos 
Traba na Galiza setentrional, territorio ao que permaneceu ligado tanto el como os seus 
descendentes (Dopico Blanco, 2014-2015: 171-176, 184-185).

18 A transmisión do señorío de Molina de Aragón a favor de dona Mafalda tería moito que ver co seu matrimo-
nio co infante don Afonso, xa que permitía reforzar o vínculo e control da monarquía sobre este señorío fron-
teirizo. Iniciábase una práctica que continuou nas seguintes xeracións até a extinción desta liña das “Traba 
de Molina”, que desembocaría, finalmente, na incorporación do señorío de Molina aos bens dos monarcas 
castelán-leoneses, os mesmos que dispuñan do control, dentro do reguengo galego, dos territorios que con-
formaron esa Trastámara dominada polos antecesores galegos destas mulleres e que, a partir de Afonso XI, 
contemplarían a aparición dun condado deste nome que, baixo diferentes modalidades e titulares, rematou 
por dar nome á dinastía rexia fundada polo tataraneto de Afonso X (Pousa Diéguez, no prelo, a). 

A pesar das circunstancias excepcionais do caso e do curto percorrido vital de Ma-
falda Manrique de Lara, a conversión desta en señora de Molina (Salazar y Castro, 1696: 
242-244) é unha evidencia clara dos dereitos femininos á hora de acceder aos patrimonios 
familiares e da posibilidade que tiveron algunhas mulleres de converterse en cabezas, de 
iure e de facto, de señoríos nobiliarios. Neste contexto, non parece apropiado falar de apar-
tamento das mulleres ou da consideración destas como simples transmisoras, mais non 
titulares, de señoríos. Outra cuestión é que, ante unha sociedade androcéntrica e patriarcal 
como a medieval, foran os seus cónxuxes os que, no nome de ambos, actuarían con maior 
asiduidade nos espazos públicos en representación dos intereses dunha Casa señorial que, 
insistimos, estaría encabezara conxuntamente por unha parella aristocrática con obxectivos 
patrimoniais, sociais, políticos e mesmamente culturais maioritariamente comúns.

Tras o falecemento de dona Mafalda antes de 1244 (Sánchez de Mora, en liña [2021], 
a), a súa herdeira e sucesora foi dona Blanca Alfonso de Molina, titular deste señorío ao 
longo de todo o reinado de Afonso X, aínda que o seu pai tivo o domino sobre o mesmo até 
a súa morte en 1272 (Salazar y Castro, 1696: 245-248; Sánchez de Mora, en liña [2021], b). 
Mentres tanto, dona Blanca, que era curmá de Afonso X, foi casada con Alfonso Fernández 
el Niño, fillo natural do Rei Sabio (Sánchez de Mora, en liña [2021], c)19. Reforzábase, así, 
o vínculo entre as señoras de Molina e a monarquía. Por outra parte, ademais de exercer 
a tenencia de Valduerna (1259-1276) en substitución do sogro, Alfonso Fernández foi te-
nente doutros territorios vinculados á familia da muller, entre eles Monterroso (Galiza), 
onde previamente documentamos como tenentes os Traba. Así, entre 1267 e 1274 figura na 
documentación galega “don Alfomso Fernandiç teendo u condado de Trastamar” ou sendo 
“ricomme en Monterroso e en Trastamar don Afonso, fillo del rey” (Fernando Dopico, 
2014-2015: 172). 

A partir da década dos setenta, dona Blanca exerceu plenamente como señora de Moli-
na e Mesa, mentres o seu marido pasaba longas temporadas por terras de Andalucía (Sánchez 
de Mora, en liña [2021], b). Se ben en 1272 confirmou o foro de Molina xunto a Alfonso 
Fernández, en 1275 contribuíu á súa ampliación actuando en solitario. Ademais, na déca-
da seguinte protexeu os franciscanos, promovendo o convento da Orde en Molina, entre 
outras iniciativas relixiosas (Salazar y Castro, 1696: 246). De todos modos, esta proxección 
castelá non impediría que dona Blanca seguira posuíndo e xestionando desde a distancia as 
propiedades herdadas dos Traba por vía feminina e situadas en Galiza. Así, en 1269, desde 
Sevilla —o que evoca a itinerancia da aristocracia feminina e a proximidade de dona Blanca 
respecto da corte do sogro—, dona Blanca Alfonso chegou a un acordo co seu tío don Gó-
mez González sobre “los herdamientos que yo et vos avemos en Trasancos, et en Besoucos, 
et en Çedeyra, et en Ortegueyra”, que deciden que “ayamos yo et vos de por medio”, como 

19 Para algúns trataríase do “muy noble e mucho ondrado señor don Afonso Fernández” que aparece na de-
dicatoria das Flores de Derecho, texto do que se farían traducións galegas como a localizada en Vilafranca 
do Bierzo, de finais do século XIII ou das primeiras décadas do XIV (Corral Díaz / Pichel, 2020: 203-204).

descendentes do conde don Gómez (Dopico Blanco, 2014-2015: 184-185, doc. 1). Ademais, 
sabemos que dona Branca era recoñecida como padroeira do mosteiro de Pedroso a tenor do 
que declararon diversas testemuñas da contorna (Dopico Blanco, 2014-2015: 172, n. 11, 176)

Deste xeito, dona Blanca exemplifica o importante papel das mulleres na xestión dun 
señorío que lle pertencía por herdanza, que encabezou activamente á marxe do seu estado 
matrimonial e que defendeu en todo momento por medio da negociación, o pacto e a 
resistencia.

A sucesión do señorío de Molina proxectouse de novo por vía feminina na figura de 
Isabel, filla de dona Blanca. Porén, esta transmisión non chegou a materializarse, como se 
comproba na Crónica de Sancho IV, na que atopamos interesantes referencias sobre os epígo-
nos desta liña dos Traba. Dona Blanca Afonso de Molina chegou a ser apresada en Segovia 
polo seu cuñado Sancho IV cando quixo casar a súa herdeira co monarca aragonés, Afonso 
III, o que suporía deixar fóra do control castelán o señorío de Molina (Saracino, 2014: 46-47; 
Beltran, 2007: 16). Ante estas circunstancias, dona Blanca aceptou ter en conta ao monarca 
no relativo ao casamento da filla, que foi levada á Casa da raíña e “desque tovo esta doña 
Isabel en casa de la reina fízole mucha honra et mucho bien a esta doña Blanca, su madre, 
et enbiola para Molina” (Saracino, 2004: 55). Finalmente, dona Isabel casou con don Juan 
Núñez de Lara no marco da resolución de conflitos entre o monarca e o pai do cónxuxe. Para 
levar a cabo este pacto matrimonial acordouse que o nomeamento dalgúns casteleiros como 
o do “castillo de Trastámara [ou Traba] —que es en el condado de Galicia—” debían contar 
co beneplácito do señor de Lara (Saracino, 2004: 133-134). Porén, a prematura morte de 
dona Isabel antes do falecemento da súa proxenitora, sen contar con descendencia, desembo-
cou en que o señorío de Molina e os bens de dona Blanca († 1293) pasaran á súa medio irmá, 
dona María20, e ao marido desta, o monarca Sancho IV (Saracino, 2004: 160, 164). Neste 
contexto, a presenza galega chegaría a estar representada polo xograr Airas Páez, quen, en 
xuño de 1293, puido ter participado nos festexos realizados con motivo da incorporación do 
señorío de Molina á Coroa castelá-leonesa (Resende de Oliveira, 1994: 318-319).

Abordar o estudo de mulleres como dona Maior Afonso, dona Sancha Gómez e as des-
cendentes desta —dona Mafalda, dona Blanca e dona Isabel de Molina— supón mostrar o 
importante papel das mulleres ligadas á parentela dos Traba non só no ámbito estritamente 
literario —visible sobre todo na corte da muller de don Rodrigo Gómez, dona Maior—, 
senón tamén no establecemento de estreitos vínculos patrimoniais e de poder nobiliario 
entre o territorio galego e a corte rexia castelá-leonesa durante o reinado afonsino —e 

20 Esta era filla do infante don Afonso e da súa terceira muller, Mayor Alfonso de Meseses. Á súa vez, esta 
última era filla da galega dona María Eanes de Limia —que fora concubina de Fernando III— e de Alfonso 
Téllez de Meneses (Calderón Medina, 2018a: 295). Así mesmo, este último era irmán de dona Maior Afonso, 
muller de don Rodrigo Gómez de Traba, e de Teresa Afonso, cuxa filla —Maria Mendes de Sousa— casou 
con Martín Afonso, bastardo de Afonso IX e de dona Teresa Gil de Soverosa, tenente de diversos territorios 
meridionais galegos.

incluso en tempos do seus predecesores e do sucesor—, ademais de confirmar a posición 
privilexiada destas mulleres como sucesoras de pleno dereito na transmisión de señoríos 
e propiedades, máis alá da progresiva implantación dun sistema liñaxístico que acabaría 
beneficiando os fillos varóns primoxénitos pero sen que iso implicase a exclusión ou a mar-
xinación das mulleres. Neste sentido, pois, resultan especialmente destacables as señoras de 
Molina, epígonos dos Traba, que non se desligaron completamente do territorio galego até 
a extinción da súa rama principal.

3. Mulleres de parentelas aristocráticas galegas  
vinculadas á monarquía: as Rodeiro e algunhas outras

Se durante a primeira metade do século XIII e os inicios do reinado de Afonso X don 
Rodrigo Gómez de Traba e a súa muller dona Maior Afonso encabezaron a pirámide nobi-
liaria galega, o falecemento desta parella sen descendentes provocou un importante cambio 
nesa xerarquía aristocrática, comezando a cobrar protagonismo outras parentelas que, pro-
gresivamente, foron dando mostras claras do proceso de cristalización das liñaxes (Pardo 
de Guevara y Valdés, 2016: 18 e ss.). Entre estas podemos destacar algunhas como os Limia, 
os Novoa ou os Rodeiro. 

O caso destes últimos interésanos especialmente por dúas mencións que permiten rei-
vindicar a importancia do fenómeno trobadoresco arredor das mulleres desta familia, fiel 
aliada da monarquía no territorio galego21. Nunha cantiga de Airas [Fernández] Carpan-
cho, figura estudada detalladamente por José António Souto Cabo e Yara Frateschi Vieira 
(2004), o trobador mostra a súa coita de amor por a “mha senhor” da que nos di que “a vy 
en cas Dona Costança”. Esta muller foi identificada con dona Constanza Martiz de Orce-
llón, primeira muller de Munio Fernández de Rodeiro Mala Pel, meiriño maior de Galiza 
(Souto Cabo / Vieira, 2004: 232-233; Ron Fernández, 2015: 263-265). Estariamos, pois, 
ante a corte señorial dun matrimonio que, ao igual que sucedía con don Rodrigo Gómez 
e dona Maior Afonso, evidencia as conexións da aristocracia galega non só co fenómeno 
trobadoresco senón tamén cunha monarquía que, a través destas figuras —coas que monar-
cas como Afonso IX, Fernando III e Afonso X mantiveron contacto directo (Monteagudo, 
2008: 336-338)—, conseguía facerse presente nuns territorios que progresivamente foron 
quedando máis á marxe dos itinerarios rexios, aínda que iso non implicaba deixar de reinar 
desde a distancia (Jiménez Gómez, 1984-1985; Pérez Rodríguez, 2015: 438-458). Igual que 
no caso de dona Maior, o nomeamento da Casa señorial pola figura feminina evidencia o 
destacado papel que terían dona Constanza e outras conxéneres dentro da organización 
socio-económica e cultural da Casa, talvez máis cando os seus maridos estaban en campaña, 
pois cómpre lembrar, neste caso, a participación de don Munio na conquista de Sevilla. Esta 

21 Non entraremos noutras cuestións relacionadas con esta parentela e a reconstrución da súa xenealoxía. 
Remitimos para iso ás investigacións de Ron Fernández (2015: 260-270), así como ao capítulo correspon-
dente no presente volume. 



Mulleres nobres entre o reino de Galiza e a corte rexia en tempos de Afonso X…  189

relevancia feminina percíbese tamén noutra documentación relacionada con esta muller 
e con outras da familia de don Munio Fernández de Rodeiro. Referirémonos brevemente 
a elas por ser un exemplo claro de como a esa altura, en pleno século XIII, a posición das 
mulleres da nobreza era sumamente destacada tanto no acceso á propiedade —especial-
mente a través dun sistema de reparto da herdanza claramente continuador das prácticas 
anteriores—, como na xestión da mesma, e sen esquecer o seu papel na interrelación mul-
tidireccional entre parentelas aristocráticas de diferentes territorios.

Dona Constanza Martiz de Orcellón foi documentada inicialmente entre 1245 e 1247, 
sendo considerada falecida antes de 1257 (Souto Cabo / Vieira, 2004: 232). Porén, esta cro-
noloxía tense precisado posteriormente grazas ao estudo da documentación da época até 
concretala entre 1240 e 1250, ano no que xa falecera o 13 de abril. Mentres tanto, o ma-
rido, don Munio Fernández de Rodeiro, viviu até 1261 (González / Souto Cabo, 2018: 13). 
Máis alá da referencia poética sinalada, queremos insistir en que a figura histórica de dona 
Constanza preséntasenos como a dunha muller da nobreza que participou activamente no 
sistema de propiedade e xestión duns patrimonios aristocráticos femininos que se confor-
maban por herdanza, arras, dote ou gananciais. 

En 1240 dona Constanza estableceu un acordo, en solitario, co seu irmán Pedro Martiz 
“de dotis quas postulabat ex parte matris mee, in bona de domno Martino Fernandi” (Rey 
Caíña, 1985: 393, docs. 81). En 1243 a participación xurídica de dona Constanza documén-
tase xunto ao marido mercando unhas propiedades en Vilanova de Sarria; dous anos máis 
tarde, ambos outorgaron unha doazón ao mosteiro de Ferreira de Pallares e, en 1247, reci-
biron unhas propiedades de Martiño González (Rey Caíña, 1985: 409, 416, docs. 93, 97)

Tras o seu falecemento, en 1251 o bispo de Lugo mandou examinar as últimas vontades 
de dona Constanza, declarando sobre elas don Munio, quen se convertera no principal 
beneficiario das mesmas (Rey Caíña, 1985: 445-447, doc. 119). Non obstante, dona Cons-
tanza tamén tería outorgado legados a favor de particulares —homes e mulleres— e de 
institucións como o mosteiro cisterciense de Santa María de Sobrado. En 1253, estando en 
Sevilla, o viúvo chegou a un acordo cos parentes da súa defunta muller no que se confirma 
que don Munio pasara a desfrutar de diversas propiedades que “ganara por razon de domna 
Costanza Martinez, sua muger” (Rey Caíña, 1985: 451-452, doc. 122). E, precisamente, 
en 1257 permutou cos irmáns Arias e Fernando Núnez “quanta herdade ey por uoz de 
domna Constanza, mya moler que foy, a qual ha ella pertinezia de parte de sou padre, don 
Martin Fernandez, et de sou tyo, don Johan Fernandez” en Guillarei, Tebra, Miñor e Toro-
ño (Rey Caíña, 1985: 485-486, doc. 122). Todos estas informacións poñen de manifesto o 
importante dominio territorial desta muller, que, como herdeira, propietaria e transmisora 
de diversos bens, ocuparía un papel fundamental na sociedade galega coa que entraría en 
contacto un Afonso X aínda na súa etapa como infante e herdeiro ao trono. Ademais, sería 
a cabeza dun espazo cultural e relacional de primeira orde, no que residirían trobadores e 
outras mulleres susceptibles de ser cantadas por eles.

Tras o falecemento de dona Constanza, don Munio Fernández de Rodeiro casou con 
dona Maior Afonso, filla do cabaleiro don Afonso Suárez e de Teresa Eanes. Así consta 
na carta de arras que lle outorgou en 1253 “domnus Munio Fernandi de Rodeyro, miles” 
(Rey Caíña, 1985: 455-457, doc. 124), pola que lle entregou a “domne Maiori Alfonsi” un 
xeneroso conxunto de casais (Ron Fernández, 2015: 161-162). O outorgamento das arras 
implicaba que o marido entregaba ou prometía entregar á muller un patrimonio que po-
día equivaler, como máximo, ao 10 % dos seus bens e que, máis alá de que moitas veces 
seguiría sendo xestionado polo marido, pertencía de pleno dereito á cónxuxe. A conti-
nuidade das arras durante a Baixa Idade Media matiza, ao noso entender, certas visións 
pesimistas que contrapoñen esta realidade de clara ascendencia altomedieval coa entrega 
do dote familiar no contexto baixomedieval, entendido ás veces —e dunha forma bastante 
simplista— como unha forma de desfacerse da “carga” que supuñan as fillas (Aurell, 1998: 
443 e ss.; Vinyoles Vidal, 2020: 124-129). A realidade é que as mulleres da nobreza pleno e 
baixomedieval seguiron recibindo as arras dos maridos —e loitando por elas cando, unha 
vez viúvas, consideraban que non lles foran pagadas—, á vez que tamén recibiron o dote, 
actuando este, en boa medida, como un anticipo da herdanza familiar, o que, ante un novo 
contexto no que algunhas estratexias sucesorias pasaban por unha transmisión da herdanza 
desigualitaria —que, insistimos, non equivale a unha radical exclusión feminina—, cons-
tituía a mellor garantía de cara a que as fillas continuasen recibindo parte do patrimonio 
familiar. De feito, nalgúns casos documéntase que, se posteriormente querían acceder ao 
reparto da herdanza dos proxenitores, deberían levar ás partillas os bens recibidos en forma 
de dote matrimonial para proceder, entón, a un reparto equitativo. Non implicaría isto 
que, no caso de esperar que a parte resultante do reparto fora menor que o dote recibido, 
estas mulleres terían saído gañando ao poder elixir non entrar na partilla e conservar o 
dote? Parece importante, pois, reler o sistema dotal feminino baixomedieval desde outra 
óptica e, sobre todo, insistir na continuidade das arras, ademais de examinar con atención 
como operaron na práctica cotiá as realidades hereditarias que, desde logo, non excluíron 
ás mulleres polo seu sexo. Grazas a todos estes mecanismos e á posta en marcha de fluídas 
relacións socio-económicas coa contorna no marco dunha xestión patrimonial activa, as 
aristócratas contaron con sólidas bases materiais sobre as que sustentaron unha posición 
social de preeminencia.

Ao igual que dona Constanza Martiz, dona Maior Afonso tamén mostrou unha acti-
va participación nas xestións patrimoniais durante e despois do seu matrimonio. Así, en 
1255 ambos cónxuxes chegaron a un acordo con Marina Núnez polo que terían prioridade 
na adquisición dunha propiedade e, nos anos posteriores, ela e don Munio desenvolveron 
conxuntamente unha frutífera estratexia familiar de adquisición de propiedades22.

22 Rey Caíña (1985: 473, 480, 483-484, 490-493, 496-497, 517, 523, 526, 530-531, docs. 137, 142, 145, 149, 
150, 153, 169, 174, 177, 181).

Cómpre destacar que, a pesar deste segundo matrimonio, don Munio seguiu contri-
buíndo á conservación da memoria da súa primeira muller. Así, en 1258 outorgou unha 
doazón de 20 soldos “per mia alma et de mia moler, domna Costancia, que fuy” (Rey Caíña, 
1985: 505, doc. 159).

Finalmente, imos analizar uns documentos que poñen de manifesto non só os plenos 
dereitos das fillas de Munio Fernández de Rodeiro á herdanza paterna, senón tamén, e 
sobre todo, a posta en práctica de estratexias sucesorias que confirman os continuísmos 
de séculos anteriores —referímonos aos repartos igualitarios, sen que o agnatismo nin a 
preferencia pola descendencia masculina sexan aínda unha realidade—, ao mesmo tem-
po que se manifesta o interese e influencia das mulleres da aristocracia —sobre todo das 
viúvas que exercían como titoras ou das consortes con fillos cando había outros de nupcias 
anteriores— á hora de defender os seus intereses e os dos seus descendentes. 

O 25 de xaneiro de 1259 don Munio Fernández de Rodeiro outorgou un documento 
no que procurou aclarar a transmisión da súa herdanza. No mesmo, nomeou unha serie 
de propiedades que pasarían a “filiis et filiabus meis quos habeo uel hebuero de de domna 
Maiori Afonsi” (Rey Caíña, 1985: 510-511, doc. 163). A continuación especifica que “heredi-
tate et de habere et in aliis locis ubi ego domnus Munio Fernandi habeo hereditas, diuidant 
filii mei et filie quos habuero de domna Maiore Afonsi, cum filia mea Terasia Munionis co-
muniter”. Entra, pois unha nova figura en xogo. Esta –que non parece ser outra que a “filia 
domnus Munius Fernandi de Rodeyro” (pero tamén de dona Constanza?23) que adquiriu 
unhas herdades en Monterroso en 1246 (Rey Caíña, 1985: 422-423, doc. 101)– debería 
meter na partición “totam quam tenet de me in Lemus”. Ademais, antes do reparto final, 
extraeríanse as arras que don Munio outorgara “per cartam” a dona Maior.

A inseguridade que podía sentir dona María Afonso respecto da herdanza do seu 
cónxuxe —supoñemos que pola existencia desa filla dunha relación anterior— desembo-
caría no pacto asinado o 9 de xuño dese ano entre os cónxuxes (Rey Caíña, 1985: 518-159, 
doc. 170). Posiblemente respondía tamén á capacidade de influencia e negociación de dona 
Maior ante o seu marido. Este decidiu “heredet et benefactat filios et filias suas quos nunc 
habet et habebit in posterum de domna Maiore Alfonso” en todas as propiedades que tiña 
“in Erada, in Sancto Veriximo, in Sancto Michaele de Penas et in Caualido”, insistindo en 
que “ipsi eius filii et filie ipsas hereditates in pace cum omnibus perscriptis rebus semper 
habeant et iure hereditario possideant, excluso alio filio et herede”. 

23 Non podemos confirmar a identidade da mai e, de feito, polo momento non se documenta ningún tipo de 
vínculo entre dona Constanza Martiz de Orcellón e dona Teresa Muniz. Aínda así, é esta última a “domna 
Terasia Munionis” que aparece xunto ao seu cónxuxe, “domnus Rodericus Vellasci de Temees” recibindo 
uns bens de Oseira en 1272, ao mesmo tempo que eles doaban, coa reserva do usufruto, un casal e unha 
herdade “in terra de Orzilion” (Romaní Martínez, 1989: II, 954-955, doc. 1006)? Ou talvez foi filla dun ma-
trimonio anterior de don Munio, non documentado? En todo caso, dona Teresa parece ser bastante maior 
que os seus irmáns e, ao acceder ao reparto hereditario, parece ser filla igualmente lexítima.

Finalmente, o 28 de abril de 1261 don Munio Fernández de Rodeiro outorgou o seu 
testamento, “quando se quería ir per el rey a Sevilla”, confirmando a súa vontade anterior 
(Rey Caíña, 1985: 546-547, doc. 192). Tras pedir que cumpriran as súas disposicións testa-
mentarias e o pago das débedas “antes que meus filos, nen mias filas, nen mya moler partam 
en ma boa, asi do mouil como do non mouil”, procede ao nomeamento de herdeiros, que 
serían os “filos et as filas que ey de Mayor Afonso et coleos por filos et herdoos en toda mia 
boa”. Inmediatamente despois engade que “mando que outro ome nen outra moler non 
parta con elles en mya herdade nem en muya boa”, pero cunha excepción, “se non e Tereiya 
Muniz, assi como yaz escrito nos prazos que ey con mia moler, Mayor Afonsi”. De feito, o 
testador parece confiar e estar en plena harmonía con esta, de aí que a nomee como única 
cumpridora testamentaria, ademais de pedirlle algún encargo específico24. Interésanos, en 
todo caso, destacar que as fillas e fillos do seu segundo matrimonio herdarían por igual, 
sen diferenzas en función do seu sexo. Ao mesmo tempo, insístese na posibilidade de que 
dona Teresa Muniz reclamara parte da herdanza paterna, pero sempre tendo en conta o 
acordo establecido previamente entre don Munio e dona Maior en 1259, que sería o único 
elemento que implicaría un reparto da herdanza desigualitario, mais non por ser muller, 
senón por ser doutra relación. 

Nun inventario sen data das propiedades gañadas, compradas e cambiadas por don 
Munio, confírmanse boa parte destes datos patrimoniais (Rey Caíña, 1985: 798-799, doc. 
378). Ademais de evidenciarse que don Munio pasou a controlar, polo menos durante algún 
tempo, algunhas propiedades da súa primeira muller —“quitou don Monio de quanta her-
dade auya in Portugal por voz de sua moler domna Costanza”, a cambio dos bens que Xoán 
Fernández de Orcellón “auya in Galiza”, accedendo tamén a bens de don Pedro Martiz que 
“erdoy ela, domna Costanza, sua ermaa”—, refírese que cando “domna Tereysa Monyz 
quiser uiir a partazon in herdade de don Monio aduga a que tem in Lemos na Pena et disi 
parta cum quem herdar sua bona u deuer”. Atendendo ao dito supra, ábrese aquí a posi-
bilidade de entender que dona Teresa puido recibir en dote unhas propiedades en Lemos 
e que, no caso de querer acceder a un reparto cos seus medio-irmáns, debería poñelas nas 
partillas para despois facer un reparto igualitario —salvo no que se refería aos bens do 
pacto de 1259—. 

Un último documento resulta de especial interese para ver a importancia das negocia-
cións familiares —especialmente femininas— á hora de transmitir o patrimonio familiar 
dos Rodeiro25. En xullo de 1276, dona Maior Afonso, viúva de don Munio Fernández, e Fer-

24 “… que sagre aquela ygrega de sancta Maria de Érada & desse dia que eu for pasado a cabo de un año 
sega sagrada peli amia meadade do que ey”. É dicir, encargaríase de que fora consagrada unha igrexa.

25 O pergamiño consérvase no fondo documental de Samos (AHN, Clero Secular-Regular, carp. 1245, núm. 15; 
ed. Diéguez González, 2007: 35-38). Por outra parte, este documento anima a revisar a proposta xenea-
lóxica ofrecida por Ron Fernández (2015: 268-269) en relación á descendencia de don Munio Fernández de 
Rodeiro. Parece oportuno, en todo caso, afrontar unha revisión da colección documental (inédita) do mos-

nando Afonso, irmán dela, acordaron con Maior Muniz, filla de dona Maior, entregarlle “en 
casamento” dezasete casares de herdade “por toda uossa parte de todas las boas que forum 
de uosso padre don Munino ia dicto, mouil et rayz”. A maiores, o tío materno entregoulle 
“en casamento con Nuno Gonzaluez” oito casares máis “en uida de domna Maior Afonso, 
mina yrmãã”, así como uns moios de viño. O que parece ser a entrega habitual do dote ma-
trimonial presenta un matiz diferente se temos en conta que os cónxuxes se comprometen 
a non demandar a dona Maior en “juyzo nen fora de juyzo nen sas boas nen boas que forum 
de don Munino Fernandez mouil nen rayz en toda a sa uida de donna Maior Afonso”. 
Daquela, o acordo parece estar relacionado coa vontade da viúva de seguir usufrutuando o 
groso, ou cando menos unha parte, do patrimonio do cónxuxe falecido. Unha vez que ela 
falecera, a filla xa non tería por que contentarse co dote recibido e accedería ao reparto 
completo da herdanza paterna e materna: “a morte de donna Maior Afonso este preyto seia 
quito et entre donna Maior Moniz ou sa voz á boas que forum de don Munino Ffernandez, 
seu padre, et de sa madre donna Maior Afonso, áás que ende deuer”. Finalmente, tras ser 
establecidas varias cláusulas relativas ao que pasaría no caso da morte prematura de dona 
Maior Muniz, a mai declara que lles entrega “o quinon destes XVIJ casares sobredictos, pela 
condiçon sobredicta, que forum de Ffernam Moniz et Sancha Moniz, meus fillos, por en 
meus dias per que uos seiades anparados de Maria Moniz, mina filla, et o tralado das cartas 
destas mias arras sobredictas per notario per que as ey de don Munino”. Estamos, pois, ante 
uns bens que don Munio tería empregado para conformar as arras da súa segunda muller e 
que, agora, esta utilizaba para outorgar á filla o dote matrimonial, que, dalgún modo, parece 
ser asimilado a un anticipo ou garantía da recepción final da herdanza dos proxenitores.

En definitiva, as mulleres da Casa de don Munio Fernández de Rodeiro, aquela que 
os trobadores cantaron como cas Dona Costança en tempos da súa primeira cónxuxe, foron 
señoras con importantes intereses patrimoniais, señoras que participaron na xestión dos 
mesmos e señoras que, a través do pacto, loitarían por salvagardar os seus intereses.

Máis alá desta rama da ampla —e aínda só parcialmente coñecida— parentela dos Ro-
deiro, a outra referencia literaria que parece insistir na relación desta familia co fenómeno 
trobadoresco figura na cantiga de Paio Soarez de Taveirós No mundo non me sei parella, na 
que se dirixe á “filla de don Paay Moniz”. Nesa proposta avanzou Gema Vallín (1995), quen 
non só insistiu na relación do trobador coa corte de don Rodrigo Gómez de Traba (Vallín, 
1996: 16-39), senón tamén na identificación concreta desa “filla de don Paio Moniz” con 
“Maria Pelagii, filia de Pelagio Monionis de Rodeiro” (Vallín, 1995: 433-434). Trataríase 

teiro de Samos —e non só das de Ferreira de Pallares, Oseira ou Sobrado— para avanzar no estudo desta 
parentela ao existir outros documentos dos Rodeiro, p. ex. AHN, Clero Secular-Regular, carp. 1243, núm. 21, 
onde o nome da muller de Rodrigo Fernández de Rodeiro é Marina e non María Fernández (cf. Ron Fernán-
dez, 2015: 270); ou AHN, Clero Secular-Regular, carp. 1244, núm. 19, instrumento polo que en 1271 se chega 
a un acordo sobre a igrexa de san Vicente de Rodeiro actuando Gonzalo Rodríguez de Rodeiro por el e seus 
irmáns, máis por dona María Afonso e os seus fillos, herdeiros de don Munio Fernández de Rodeiro.



194 Afonso X e Galicia 

de Paio Muniz de Rodeiro, pertegueiro de Santiago a comezos do século XIII e, polo tanto, 
novamente unha figura relevante no conxunto xeral de Galiza e, en particular, na terra de 
Santiago (Souto Cabo / Vieira, 2004: 233-234). Máis recentemente, Ron Fernández (2015: 
647-648) ofrece a hipótese de se o trobador podería ser o “Pelagius Suarici” que figura 
como “suo maiordomo” nun documento de Oseira de 1230 outorgado por “Pelagio Munio-
nis et uxor mea Tereiga Munit”.

Ampliando este universo cultural dos Rodeiro, a relación entre estes e o trobador ga-
lego Pedro Paez Bazaco pode establecerse por vía feminina a través da figura de Maior 
Pérez, que sería tía deste trobador, ao mesmo tempo que foi identificada como muller de 
Munio Fernández de Rodeiro, cuxos fillos serían Fernando Muniz, sogro da dona Constan-
za citada por Airas Carpancho, e Paio Muniz, aquel cuxa filla foi referida por Paio Soarez 
de Taveirós (Monteagudo, 2008: 351-352; Souto Cabo, 2012: 92-93, 129; Ron Fernández, 
2015: 243-260). O testamento de Maior Pérez (Romaní Martínez, 1989: II, 1230-1231, doc. 
1296) pon de manifesto unha vez máis a plena dispoñibilidade das mulleres sobre os seus 
bens —incluídos os recibidos in arras— de cara a organizar a transmisión hereditaria dos 
mesmos, ademais de achegarnos a unhas últimas vontades nas que —a modo de ecos da 
voz feminina— quedan claros os seus vínculos con institucións como Oseira —onde pide 
ser inhumada—, pero tamén con outras institucións como o mosteiro de Eiré ou o de 
Vilanova de Dozón —onde as mulleres da súa familia exercerían de abadesas—. Incluso é 
posible albiscar a importancia dos vínculos familiares que animan á testadora a nomear de 
forma individual a “Maria Pelagii, filia de Pelagio Munionis de Rodeiro”, á que lle deixa 
unha herdade, e máis xenericamente ao conxunto de “neptis meis, filii de Pelagio Munio-
nis et de Teresia Muniz”, aos que legou unha serie de bens que se preocupa de especificar. 
Pola contra, como vén sendo habitual nas mandas da primeira metade do século XIII, non 
hai un nomeamento expreso de herdeiros pois, salvo os legados especificados, o groso da 
herdanza pasaría aos seus descendentes e herdeiros naturais a partes iguais, operando o 
mesmo sistema sucesorio que nos casos nos que a persoa falecía ab intestato. Entra, pois, 
dentro das lóxicas sucesorias do momento, onde os repartos desigualitarios aínda non re-
sultaban unha solución habitual. Á marxe disto, cómpre salientar que outorgou un legado 
concreto “ad Osorium Iohannis, quem ego nutrivi”, o que nos pon na pista, unha vez máis, 
da importancia das mulleres da aristocracia como cabezas dunhas Casas señoriais nas que 
eran acollidos os fillos e fillas doutros membros da nobreza, neste caso unidos por vínculos 
comúns arredor dos Limia e dos Traba (Souto Cabo, 2012: 118-119).

Á marxe das citadas, en pleno século XIII había moitas outras mulleres da pirámide 
nobiliaria galega —tanto as nacidas dentro das familias que a conformaban como as que, 
procedentes doutras áreas, emparentaron con estas por vía matrimonial— que, simple-
mente polos seus vínculos de parentesco, estiveron en contacto directo cun bo número de 
trobadores e promotores nas súas Casas señoriais e cunha corte rexia da que poderían obter 
novas de primeira man a través dos seus cónxuxes ou familiares.

Cómpre sinalar a este respecto as mulleres de parentelas como a dos Limia, que, ade-
mais de ocupar un papel destacado no seo da pirámide nobiliaria galega e no establecemen-
to de estreitas relacións entre Galiza, a corte rexia castelá e a nobreza portuguesa26, tivo un 
papel cultural sumamente destacado, que se prolongará máis alá do século XIII, como mos-
tran os seus vínculos con textos como o Livro de Tristam, entre outras iniciativas culturais 
do século XIV (Pichel / Varela Barreiro, 2017: 195-199; Mariño Paz, 2018: 109-110). Tamén 
ocuparon un lugar destacado na centuria afonsina os Novoa, ligados aos Traba e aos Limia 
e descendentes de Xoán Arias e a súa muller dona Urraca Fernández de Traba, que foron, 
precisamente, proxenitores do trobador Osorio Eanes (Souto Cabo, 2012: 79 e ss). Porén, só 
estudos específicos sobre estas familias, cunha minuciosa reconstrución xenealóxica, per-
mitirán perfilar con maior precisión a relevancia das súas mulleres nas empresas culturais 
asociadas a elas. De feito, talvez así podería ser confirmada ou refutada a pertenza —non 
documentada polo momento— de dona Maior Arias, muller do aio do futuro Afonso X, 
García Fernández de Villamayor, dentro da parentela dos Limia (González Jiménez, 1993: 
14; Resende de Oliveira, 2010: 261-262). Isto reforzaría o vínculo entre Galiza e o monarca 
desde a súa infancia, aínda que, de todos modos, tampouco implicaría dar por válida a idea 
da súa crianza en terras galegas, como se segue reiterando (Valdeón Baruque, 2003: 21; Cal-
derón Medina, 2018a: 295), máis cando consta documentalmente que esta decorrería nas 
terras burgalesas de Villademiro e Celada (Ballesteros-Beretta, 1963: 49-50). En todo caso, 
o vínculo entre Galiza e o matrimonio conformado por dona Maior e García Fernández 
cristalizou, cando menos, coa doazón rexia de Maceda (Ourense) ao aio do infante Afonso 
(Resende de Oliveira, 2010: 262-263). 

Tamén pola proximidade á monarquía cómpre destacar a figura de Paio Gómez Cha-
riño, ao que se atribúen 28 cantigas (Resende de Oliveira, 1994: 400-401; Vieira / Morán 
Cabanas / Souto Cabo, 2015: 122-125). Aínda que chegaría a ser Adiantado e Meiriño maior 
de Galiza con Sancho IV, aparecendo como almirante do mar a partir de 1282, resulta du-
bidoso o seu papel na conquista de Sevilla, ao que se fai referencia en numerosas ocasións. 
En tempos de Afonso X podería estar próximo ao círculo rexio —de aí os estreitos vínculos 
con don Sancho— ante o matrimonio dunha súa irmá con Juan García de Villamayor, 
mordomo maior e privado do Sabio27. Vemos, pois, como novamente unha figura feminina 
puido actuar de ponte entre axentes e espazos culturais galegos e cortesáns.

26 Dona María Eanes de Limia, por exemplo, mantivo unha relación concubinaria con Fernando III, sendo dona 
María medio irmá de Fernando Eanes de Limia, un dos magnates que estivo ao lado de Afonso X desde que 
era infante e até a súa morte (Calderón Medina, 2018a: 294-295), e que, xunto con don Rodrigo Gómez de 
Traba, acompañou ao infante Afonso na súa campaña en Portugal cara 1246 (Resende de Oliveira, 2010: 
260).

27 Resulta confuso o episodio relatado na Crónica de Alfonso X, polo que, ante o levantamento do infante don 
Sancho contra o pai, foi demandado “el alcáçar de Çamora a vna duenna, muger de Garçí Pérez, que era 
merino mayor del rey don Alfonso en Gallizia, que estaua dentro. Et la duenna era hermana de Pay Gómez 
Cherino. Et la duenna enbiól responder que gelo non daría, que lo tenía su marido por el rey don Alfonso”, 

Por baixo destas grandes parentelas e figuras nobiliarias galegas —aínda que igual-
mente en contacto con elas— cómpre citar a existencia doutras que tamén manterían 
relación co ámbito cortesán. Sería o caso de Nuno Eanes Cerzeo e, no que aquí máis nos in-
teresa, o da súa irmá dona Urraca (González / Souto Cabo, 2018: 3-24). No seu testamento 
de 1274, esta muller figura como unha destacada propietaria de bens inmobles, situados nas 
terras medievais de Camba, Castela, Deza, Insua e Orcellón. Ademais contaba co dereito 
de padroado sobre varias igrexas. Aínda que nomea o seu sobriño Afonso Pérez, “domna 
Orraca Iohannis de Serceno” instituíu como “heredem omnibus bonis meis tam mobilibus 
quam imobilibus” o mosteiro de Oseira, onde pediu ser inhumada. Parece, pois, que esta 
aristócrata non tiña descendencia e é posible que fora unha muller solteira que non por iso 
deixou de ter un activo papel na sociedade como xestora de propiedades e, mesmamente, 
como persoa que loitou por defender un patrimonio que consideraba seu. Así, documentos 
de 1268-1270 evidencian o seu enfrontamento cos sobriños por unhas propiedades que 
serían do irmán trobador e que, posiblemente ante ausencia deste en terras andaluzas —de 
feito os fillos de Nuno Eanes actuaban desde Sevilla e Badajoz—, eran usufrutuadas por 
dona Urraca. O acordo de que “doña Urraca que nos guarde los heredamientos e que los 
esquilme e que los faga lavrar e a so fin que torne todo el heredamiento a nos” evidencia, 
desde o punto de vista que aquí reivindicamos, o destacado papel que tiveron no ámbito pa-
trimonial as mulleres destas parentelas galegas que “enviaron” moitos dos homes da familia 
á Corte ou á guerra. Neste caso estamos, ademais, ante unha familia aristocrática ligada 
tamén ao último Traba e aos Rodeiro (González / Souto Cabo, 2018: 9-13).

Por outra parte, na Galiza do século XIII residiu e exerceu o poder público como te-
nente dona Teresa Gil de Soverosa, filla do nobre Gil Vasques de Soverosa e de María Airas 
de Fornelos, quen, pola súa parte, fora concubina do monarca portugués Sancho I (Calde-
rón Medina, 2018b: 153-160). Como parte dunha ampla parentela que se moveu entre León, 
Castela, Portugal e, tamén e moi especialmente, na Galiza meridional28, dona Teresa tivo 
estreitas relacións de parentesco cun bo número de autores e promotores da cultura troba-
doresca. De feito, un dos seus medio-irmáns foi o trobador Vasco Gil, que residiu exiliado 
na corte castelá de Afonso X (Calderón Medina, 2018b: 160-164). Tamén a súa mai, María 
Airas, estivo ligada a trobadores como João Soares Somesso e Afonso Soarez Sarraça. Por 
outra parte, entre os fillos que tivo dona Teresa co monarca Afonso IX (Calderón Medina, 
2018a: 292-293) cabe citar a Sancha Afonso que, ademais de ter residido e posuír propieda-
des en Galiza, estivo casada con Simón Ruíz dos Cameros, neto, por súa vez, de dona Guio-

algo que finalmente fixo cando a ameazaron con matar o seu fillo (González Jiménez, 1998: 220-221). En 
todo caso, a resistencia inicial é un bo exemplo do papel das mulleres á hora de contribuír nas tarefas en-
cargadas aos seus cónxuxes por parte da propia monarquía, neste caso a protección do alcázar.

28 Os Soverosa foron estudados por Inés Calderón Medina (2018b), a cuxa obra remitimos para profundar 
tanto nos vínculos patrimoniais e familiares desta parentela con Galiza como nas evidencias sobre o exer-
cicio do poder público que os levaron a controlar varias tenencias galegas en nome dos monarcas.

mar Rodríguez de Traba, cuxas relacións co fenómeno trobadoresco foron examinadas por 
Souto Cabo (2018: 22-24). Tamén resultaron desta relación Martín Afonso, que casou con 
Maria Mendes de Sousa29, a cal era sobriña de dona Maior Afonso de Meneses e sobriña 
segunda do trobador Garcia Mendes de Eixo; e María Afonso, quen posuíu propiedades en 
Galiza e foi concubina de Afonso X antes de que este accedera ao trono e mentres exerceu 
como tenente de Ribadavia entre 1240 e 1249 (Resende de Oliveira, 2010: 264-267; Souto 
Cabo, 2018: 17; Calderón Medina, 2018b: 185-190, 193-196). 

Parece evidente que, só a través duns poucos exemplos extraídos das parentelas aristo-
cráticas residentes en Galiza ou especialmente vinculadas ás mesmas por matrimonio, e, ao 
mesmo tempo, ligadas á monarquía mediante o exercicio de determinados cargos públicos 
ou ante a súa participación en diferentes empresas rexias, é posible comprobar a importan-
cia das mulleres como centros e motores relacionais nunha complexa rede de parentescos 
que permiten unir trobadores, promotores, protagonistas e espectadores dunha lírica tro-
badoresca que, en tempos de Afonso X, tería bo acubillo tanto na corte rexia como nunhas 
cortes señoriais nas que se aprecia, a través da documentación de xestión e transmisión de 
propiedades, unha destacada e activa presenza feminina. 

Viaxarían estas mulleres á corte de Afonso X? Estamos ante un interrogante difícil 
de responder, máxime cando as fontes se mostran silenciosas e incluso a reconstrución das 
parentelas aristocráticas desa centuria conta con importantes imprecisións e baleiros que 
afectan especialmente ás ramas femininas. Ademais, o afastamento xeográfico da Corte 
posiblemente dificultou a relación directa e as propias expectativas matrimoniais de moitas 
destas aristócratas galegas —sobre todo as que non pertencían ás principais familias como 
as Traba— para emparentar coa nobreza cortesá. Aínda así, estar lonxe da Corte non im-
plicaba deixar de estar vinculados á monarquía en espazos cada vez máis periféricos como 
o galego. Por outra parte, durante o reinado de Afonso X tamén houbo mulleres que desde 
a Corte viaxaron a Galiza para asentar a súa corte señorial.

4. De Castela para Galiza. Dona Aldonza Rodríguez de León  
e don Estevo Rodríguez de Castro: matrimonio e conflito na corte de Afonso X

Xunto ao fecho do Imperio, o fecho dos ricos homes, que tivo lugar na primeira metade 
da década dos setenta do século XIII, constitúe outro dos episodios máis coñecidos do 
reinado Afonso X (Ballesteros-Beretta, 1963: 477-534; González Jiménez, 1993: 95-106; 
O’Callaghan, 1999: 261-275). De feito, tamén tivo o seu reflexo no ámbito literario (Bel-
trán, 2007: 13-52). Entre os nobres rebeldes, que chegaron a desnaturalizarse do monarca 
castelán-leonés, repítese insistentemente o nome de don Estevo Fernández de Castro. Per-
tencente á rama dos Castro casteláns que se foran asentando en Galiza desde o século XII 

29 Este matrimonio legou as súas propiedades galegas ao mosteiro de Sancti Spiritus de Salamanca (Echániz 
Sans, 1993: 43-48).

(Pardo de Guevara y Valdés, 2000: I, 96-113), don Estevo exerceu o adiantamento maior 
de Galiza e a pertegueiría da terra de Santiago, que anteriormente estiveran nas mans do 
seu irmán don Andrés Fernández (Pardo de Guevara y Valdés, 2000: I, 113-122). Porén, a 
súa presenza física en Galiza resulta dificilmente documentable e incluso puido non ter 
sido moi significativa, sobre todo con anterioridade á reconciliación con Afonso X (Pardo 
de Guevara y Valdés, en liña [2021])30. En todo caso, don Estevo supón un enlace directo 
entre Galiza e a corte afonsí, no marco, ademais, dunhas relacións marcadas polo conflito 
e unha polémica matrimonial31. É neste contexto no que cobra protagonismo a figura de 
dona Aldonza Rodríguez de León, que, como indica Vicenç Beltrán (2000: 16), podería 
identificarse coa “molher que queredes gran ben, que é guardada”, citada por Pedro Amigo 
de Sevilla na súa cantiga Don Estevam, oi por vós dizer. O mesmo investigador formulou a 
posibilidade de que haxa que identificar con don Estevo Fernández de Castro a un Fernán 
Díaz Escalho citado en varias cantigas doutros trobadores, de quen Airas Perez Viutoron 
afirma que “anda en preito de se casar mais non pod’ò casamento chegar” (Beltrán, 2000: 
16-19). Certamente, entre os trobadores afonsinos a historia de don Estevo e dona Aldonza 
sería ben coñecida por ser o propio Afonso X o obstáculo fundamental para a consolida-
ción do vínculo matrimonial entre o magnate galego e esta muller da nobreza que, ademais, 
estaba emparentada directamente co rei. 

A Crónica de Alfonso X insiste en xustificar o enfrontamento entre don Estevo Fernán-
dez de Castro e o monarca polo feito de que o primeiro quería que o monarca lle:

diese a donna Aldonça Rodrigues, nieta del rey de León, con quien dezía que era desposado. Et el 
rey le respondió que commo quiera que esta donna Aldonça Rodríguez auía con él debdo porque 
gela dieran sus hermanos e sus parientes en guarda, e que sy desposado era con ella que demandase 
por Santa Yglesia, e sy prouase el casamiento, que le plazía de gela dar. E don Esteuan Ferrández 
non se touo por otorgado desta respuesta e dixo que se quería yr para Gallizia. Et el rey, sospe-
chando de aquel ayuntamiento, mandó que dexase la yda de Gallizia e que fuese esperar en Toledo 
(González Jiménez, 1999: 61).

Aínda que resulta evidente que a participación de Estevo Fernández na revolta tería moito 
que ver cos seus propios intereses nobiliarios —comúns ao resto de nobres e visibles nas 
demandas destes ao monarca (González Jiménez, 1999: 78-79, 85-88)— e incluso co seu 

30 Na Crónica de Sancho IV compróbase a proximidade entre o nobre galego e o sucesor de Afonso X, ao 
mesmo tempo que volve quedar clara unha reiterada presenza de don Estevo fóra das terras galegas (Sa-
racino, 2014: 7, 23, 28).

31 Xa en tempos de Sancho IV resulta interesante referir as testemuñas presentes na carta de arras outor-
gada por don Estevo a unha filla do monarca, dona Violante, coa que casou ao seu fillo e herdeiro. Aínda 
que foi outorgado fóra de Galicia, concretamente en Valladolid, vemos que este documento, que selou e 
mandou facer en 1291 o chanceler de don Estevo, Juan Pérez de Cuenca, contou cunha importante pre-
senza de nobres galegos: “presentes foron: rey don Sancho, don Alfonso, infante de Portogal, don Johan 
Ferrandes de Limia e seu yrmao don Fernán Ferras, don Johan Ferrandes Cabelos D’Ouro, don Pay Gomes 
Charinno, almirante do mar, Pero Ferrandes de Castro, porteyro mayor del rey de León, Ferán Peres de En-
drade, garda mayor del rey” rey” (Echániz Sans, 1993: 66-68, doc. 36)..

parentesco con outros sublevados (Ballesteros-Beretta, 1963: 522), as súas expectativas in-
dividuais tamén terían un papel relevante. De feito, lonxe de ser unha anécdota propia dun 
texto cronístico, o relato vese confirmado por outras fontes como un documento de 1273 no 
que Juan Núñez de Lara expuxo a Henrique I de Navarra as peticións que estaban facendo 
os sublevados a Afonso X. Entre estas estaba a de “que dé a don Estevano su esposa quel 
tiene forçada, et quel dé so tierra que solia tener d’eill, et su adelantamiento32 et tres mil 
moravedis de la tierra que fue de [roto] Martin Alfonso” (citado por Beltrán, 2007: 29).

No marco das relacións feudais imperantes, o intervencionismo dos monarcas na po-
lítica matrimonial da nobreza, especialmente a cortesá, constituía unha práctica habitual. 
Moitos matrimonios eran auspiciados polos reis e raíñas e, en todo caso, era de esperar que 
se procurara contar co consentimento rexio tras a súa correspondente notificación (Bel-
trán, 2007: 16). Neste caso, ademais, o vínculo familiar entre o monarca e dona Aldonza 
reforzaría o interese do primeiro por controlar o enlace entre un dos seus nobres e a súa 
curmá. Ao fin e ao cabo, dona Aldonza era filla de Rodrigo Afonso, un dos bastardos de 
Afonso IX33, e de dona Inés Rodríguez, filla, pola súa parte, de Rodrigo Fernández de Val-
duerna ou de Cabrera, alférez e mordomo real, ademais de tenente de Astorga, entre outros 
territorios (Calderón Medina, 2011: 168). Ballesteros-Beretta (1963: 522-523) supón que a 
morte de Rodrigo Afonso pouco antes sería o motivo polo que os familiares máis próximos 
a dona Aldonza a porían baixo a protección do monarca. E, certamente, a actitude do rei 
móstrase asimilable á dun parente maior que procuraba todas as garantías para o matrimo-
nio da curmá; neste caso, que tivera lugar conforme ao modelo matrimonial cristián que 
se estaba consolidando plenamente nesa centuria: “que vos non la tomedes por fuerça”, é 
dicir, evitando fórmulas como a do rapto, “e si vuestra esposa es, que la demandedes por 
la Iglesia, commo se deue demandar” (González Jiménez, 1999: 108). Ao mesmo tempo, as 
pretensión de don Estevo sobre os bens de Martín Afonso, fillo de Afonso IX e dona Teresa 
Gil de Soverosa, poderían estar ligados á reivindicación do seu vínculo conxugal con dona 
Aldonza, ao ser esta sobriña, por parte de pai, do citado Martín. De todos modos, sobre 
este asunto, o monarca advertía que “de los tres mill marauedís que pedistes de la tierra 
que tenié don Martín Alfonso, dize que es de don Ferrando, e que vos lo dé él si quisiere” 
(González Jiménez, 1999: 122).

32 Con anterioridade á revolta figuraba na documentación como Adiantado Maior de Galicia e, posteriormen-
te, entre 1277 e 1278, como Meiriño maior en Galicia (Pardo de Guevara y Valdés, 2000: I, 121; Beltrán, 2007: 
37). En todo caso, na Crónica de Alfonso X os mensaxeiros do monarca advertiron a don Estevo de que 
“et vos bien sabedes cómmo vos avía dado el adelantamiento de tierra de Gallizia. Et commo quier que el 
rey tollese los adelantamientos de Castilla et de León, non quiso tirar a vos el adelantamiento de Gallizia” 
(González Jiménez, 1999: 107).

33 A mai foi Aldonça Martins da Silva, filla de Martín Gomes da Silva e de María Rodríguez, quen, pola súa 
parte, era filla de Rodrigo Fernández de Toroño. Por outra parte, unha irmá de Rodrigo Afonso, Aldonza, 
emparentaría cos Cabrera e outra, Teresa, cos Lara; familias todas elas ligadas ao fenómeno trobadoresco 
(Calderón Medina, 2011: 118-120; Calderón Medina, 2018a: 290).

A pesar de todas as vicisitudes, finalmente —e tamén grazas á intervención da raíña 
dona Violante e do infante don Fernando— don Estevan reconciliouse co monarca. Desta 
forma, o galego e dona Aldonza consolidaron o seu vínculo matrimonial, o que puido impli-
car, cando menos ocasionalmente, a itinerancia da aristócrata desde terras castelás até Galiza, 
nun camiño inverso ao seguido por dona Sancha Gómez de Traba a comezos da centuria. 

Deste matrimonio naceu don Fernando Rodríguez de Castro, quen sucedeu ao pai 
desfrutando da súa condición privilexiada de rico-home en tempos de Sancho IV —ao que 
apoiou fronte ás pretensións ao trono dos Infantes de la Cerda— até que, finalmente, caeu 
en desgraza por motivos políticos ao enfrontarse a dona María de Molina e Fernando IV 
(Pardo de Guevara y Valdés, 2000: I, 122-128). 

Por último, cómpre sinalar que dona Aldonza xa falecera en xuño de 1287, momento 
no que, desde Burgos, don Estevo Fernández de Castro fixo unha doazón á catedral de 
Astorga polo ben que “reçebi yo e mi mugier, donna Aldonça Rodriguez, que Dios perdo-
ne”, da igrexa astorgana, así como “por alma de donna Aldonça Rodriguez, que es finada” 
(Cavero Domínguez / Álvarez Álvarez / Martín Fuertes, 2001: 141-142, doc. 92). Uns anos 
máis tarde, en 1291, o mesmo don Estevo outorgou unha carta de arras, “en nome e en vos 
de meu fillo don Fernando”34, a dona Violante, filla extraconxugal de Sancho IV con dona 
María Afonso de Ucero, para o casamento desta co citado don Fernando Rodríguez de 
Castro (Echániz Sans, 1993: 66-68, doc. 36)35. Entre as propiedades transmitidas á nora 
incluíanse varias del situadas en Galiza, ademais do “couto de Valadares e de Gulaos e o de 
Nogueyra e o de Caldelas e de Pías, os quaes lugares en agora tenno e posseyo en nomen 
e en vos de dito meu fillo don Fernando, que fueron de donna Aldonça Rodrigues, mina 
moller que foy”, así como o “meu castelo de Villa Martín que foy de don Rodrigo Ferrandes 
de Valdorna, avoe de dona Aldonça Rodrigues, mia moller que foy”, sobre o cal dispón 
que fose “vosso herdamento para fillo e para neto para senpre”, estando situado no reino 
de Castela36. Salvo esta última propiedade, don Estevo dispuxo que os lugares e herdades 

34 Don Estevo actuaba en nome do fillo porque “non avía se non onse annos que nacera ao tempo que vos-
so padre, rey don Sancho, e eu nos con el fasemos vodas en Valedolide e porque non avía quinse annos 
que he ydade de lee comprida”. Xa en 1292, desde Loiosa, don Fernando revalidou pola súa conta as arras 
outorgadas á súa muller dona Violante (Echániz Sans, 1993: 68-69, doc. 37).

35 O fillo destes, don Pedro Fernández de Castro (Pardo de Guevara y Valdés, 2000: I, 143 e ss.), foi criado por 
Martín Gil de Sousa, II conde de Barcelos, como declara este mesmo en 1305, cando recoñece ter recibido 
de dona Violante Sánchez “o voso castelo de Imbria (Oímbra) e a voso casa de Guizón (…) o qual castelo 
e casa me vos a mí destes en garda e a qual tempo que me destes dom Pero Ferrández, voso fillo, meu 
sobrino, que o criase” (Echániz Sans, 1993: 74-75, doc. 41). Confírmase que os vínculos entre a nobreza 
portuguesa e a galega non só foron fluídos na área tudense (Ferreira, 2019), senón tamén en relación ás 
parentelas nobres doutros espazos galegos, e continuaron a manterse activos ao longo de toda a Baixa 
Idade Media. 

36 Así consta no reparto de bens que fixo don Pedro Fernández de Castro coa súa mai, dona Violante, no ano 
1316 en Ourense (Echániz Sans, 1993: 76-77, doc. 43). Mentres el usufrutuaría as propiedades que tiña a 
mai no reino de Galiza, esta desfrutaría dos bens que tiña don Pedro nos reinos de León e de Castela.

situados nas terras de Santiago e de Toroño serían usufrutuados por dona Violante só até 
que lle foran pagados 200.000 marabedís leoneses en concepto de arras37. 

En todo caso, a pesar das resistencias de Afonso X para entregar dona Aldonza ao 
nobre galego don Estevo Fernández de Castro se non contaba coas suficientes garantías 
dun matrimonio eclesiástico —o que ocasionou o enfrontamento entre o monarca e o 
seu vasalo nun conflito que se convertería nun episodio cantado polos trobadores galego-
portugueses—, finalmente o Adiantado maior de Galiza e Pertegueiro da terra de Santiago 
conseguiu os seus obxectivos, ocupando este matrimonio e os seus descendentes un papel 
de gran relevancia no cume da pirámide nobiliaria galega e, ao mesmo tempo, na política 
da Coroa castelá-leonesa. Neste caso, aínda que durante boa parte do reinado de Afonso 
X dona Aldonza residiu en terras castelás —posiblemente na propia Corte xunto a outras 
mulleres da parentela rexia—, a súa corte aristocrática habería que integrala, cando menos 
despois do seu matrimonio, dentro das que conformarían o panorama señorial galego do 
último terzo do século XIII. Lamentablemente, como sucede con moitas outras mulleres, 
incluso da nobreza, son poucas as pegadas documentais que nos permiten coñecer o seu 
itinerario exacto e incluso as súas actuacións dentro e fóra da Casa nobre. 

5. Cabo
Estudar as relacións entre Galiza e a corte de Afonso X, tanto desde o punto de vista po-
lítico como cultural, exixe achegarse a dúas realidades estreitamente relacionadas entre 
elas: a nobreza e o fenómeno trobadoresco (Mariño Paz, 2018: 107-108). En ambos os dous 
casos, a importancia das mulleres constitúe un elemento esencial que, porén, aínda non 
recibiu unha atención específica e demorada por parte da historiografía actual. Máis alá 
de contribuír á reprodución biolóxica das parentelas nobiliarias e de actuar como motores 
relacionais entre elas, as mulleres nobres contribuíron coas súas xestións patrimoniais e 
actuacións xurídicas —documentadas no ámbito da escrita (pre)notarial— a garantir e 
incluso mellorar a reprodución social, económica e mesmamente política dos seus grupos 
familiares. Ao mesmo tempo, como co-partícipes no encabezamento da Casa nobre xunto 
aos seus cónxuxes, as mulleres constituíron un elemento referencial das mesmas, situándose 
no vértice dunha estrutura complexa na que coexistirían moi diversas persoas —homes e 
mulleres—, entre as que estarían parentes (e parentas, como din as fontes), criados e depen-
dentes con distintas funcións, así como trobadores, xograres e soldadeiras. Neste contexto 
humano e cultural explícanse algunhas referencias concretas a mulleres da nobreza galega 

37 Esta cantidade parece que finalmente non foi pagada pois, en 1327, dona Violante outorgou ao mestre da 
Orde de Santiago, a través dun documento no que consta a súa sinatura autógrafa e o seu selo de cera, 
todos os seus bens, incluíndo “quanto he e devo aver en tierra de Santiago e de Toronno, es a saber, el 
coto de Arcos de la Condesa e el coto de Sauseda y el de Valladares y el de Gullaes y el de Nogueyra y el 
de Caldelas y el de Pías e quanto he e devo aver en cala y en Quintaniella e en Teys” (Echániz Sans, 1993: 
90-91, doc. 55).

no ámbito da lírica galego-portuguesa. Como señoras das Casas nas que tería xurdido e nas 
que se consolidaría o fenómeno trobadoresco, elas mesmas serían espectadoras, promoto-
ras, protagonistas e, moi posiblemente, activas difusoras do mesmo. Así, as mulleres nobres 
preséntansenos como activas axentes culturais nunha centuria na que o reinado do Rei 
Sabio constituíu un rico contexto de produción literaria e relacional no que as parentelas 
aristocráticas dos diferentes reinos ibéricos contribuíron, tanto desde a corte rexia, como 
desde as súas cortes señoriais, ao esplendor dun fenómeno trobadoresco no que, insistimos, 
convén reivindicar o papel das mulleres nobres non só como obxectos de atención da mira-
da masculina dos trobadores (Santiago Gómez, 2018), senón tamén como suxeitos activos 
na protección, promoción e difusión da cultura literaria medieval. Máis complexo resulta 
documentar a actividade aristocrática feminina na execución do espectáculo trobadoresco, 
no que, de todos modos, si participarían algunhas mulleres como as soldadeiras38.

En definitiva, cómpre reivindicarmos que, tanto desde o punto de vista cultural —e 
non só en relación ao ámbito literario senón tamén ao artístico— como desde unha pers-
pectiva social e económica, as mulleres pertencentes ou emparentadas coas familias nobres 
galegas que mantiveron unha estreita relación coa corte afonsina, así como coas cortes dos 
seus predecesores e dos seus sucesores, tiveron unha grande importancia no mantemento 
de activas Casas señoriais que constituíron espazos de creación, patrocinio e difusión de 
fenómenos culturais entre os que destacou durante o século XIII a lírica galego-portuguesa. 
Futuros estudos monográficos permitirán precisar con maior exactitude as empresas cul-
turais concretas nas que podemos detectar esta pegada feminina, ao mesmo tempo que 

38 A pesar da nosa vontade inicial, por falta de espazo vémonos na obriga de desbotar o epígrafe “Incertezas 
e interrogantes. Sobre (as) María(s) Pérez: ¿nobre e soldadeira?” no que esbozabamos un estado da cues-
tión sobre a problemática identificación histórica da soldadeira María Pérez a Balteira. Só queremos apun-
tar que, a pesar das propostas máis recentes ofrecidas por Ventura Ruiz (2015, 2017, 2019, 2019-2020, no 
prelo), estas adoecen dun exceso de conxecturas que, ao noso entender, polo momento non permiten cla-
rificar con precisión a personalidade e a identidade social da María Pérez que aparece satirizada nas can-
tigas, tamén nas de Afonso X. De feito, seguimos compartindo boa parte das dúbidas apuntadas por Alvar 
(1985) e Resende de Oliveira (2013), mostrándonos escépticos á hora de aceptar a asociación matrimonial 
e extraconxugal da soldadeira cun Froila Alfonsi e con Pedro García de Ambroa —o que a levaría a parti-
cipar, incluso, nun hipotético “intercambio de parellas”— ou a súa maternidade respecto a Pedro Amigo 
de Sevilha, sobre o que tamén se ofrecen un bo número conxecturas (Ventura, 2019; Ventura, 2019-2020: 
Ventura, no prelo). Ao mesmo tempo, xa sinalamos nalgunha ocasión anterior, a nosa dúbida sobre a per-
tinencia de identificar con total seguridade a soldadeira coa aristócrata galega “dona Maria Perez” que fi-
gura no ben coñecido contrato de Santa María de Sobrado de 1257, tal e como propuxo no seu momento 
Martínez Salazar e que, aínda hoxe, segue sendo utilizado como elemento referencial (Ventura, 2015; Ven-
tura, 2017). En todo caso, parece oportuno ir unindo todas estas contribucións, tendo en conta, iso si, o 
carácter hipotético das mesmas e sendo plenamente conscientes dos importantes perigos que poden de-
rivar da identificación cunha única figura das numerosas mulleres —tanto da aristocracia como do cam-
pesiñado— que no século XIII responderon ao nome de María Pérez, non só en Galiza, senón no conxunto 
ibérico. Desde logo, non todas elas puideron ser a soldadeira máis famosa da lírica galego-portuguesa nin 
tampouco a aristócrata galega que se presentaba en 1257 como “donna Maria Perez, fila de dom Pedro 
Iohannis de Gimaranes et da Azenda Pelaez”—coa importancia social que naquel momento implica o uso 
do “donna”— (ARG, Colección de documentos en pergamiño, núm. 327). 

permitirán clarificar toda unha tupida rede de parentescos aristocráticos que, se recons-
truímos tendo en conta tanto as liñas paternas como as maternas, evidencian como boa 
parte das iniciativas culturais da Plena e da Baixa Idade Media estiveron promovidas por 
unha reducida nómina de parentelas nobiliarias –reiteradamente vinculadas entre elas ante 
o peso das prácticas matrimoniais endogámicas39–, dentro das que figuraban varias fami-
lias galegas. O que queda claro é que moitas mulleres nobres da Galiza medieval contaron 
tanto coas posibilidades materiais como coas relacións socio-parentais necesarias para ser 
consideradas como axentes culturais a ter en conta na necesaria revisión coa que debemos 
encarar o estudo do século XIII, o século do Rei Sabio.

